
EUSKAL EMAKUMEEN BURUKOA “LIZUNA” 

 

Esaten dutenez, euskal emakumeen burukoak sekulako zeresana eman zuen XVI. 
mendean hona etorritako bidaiarien artean: askoren ustez, adarraren formako 
burukoak zakil baten forma adierazten zuen.  Ez dago esan beharrik elizan ere 
sekulako polemika sortu zela euskal emakumeen burukoaren bueltan!  

 

1523an Euskal Herrian izandako Veneziako enbaxadorea izan zen burukoari buruz hitz 

egin  zuen  lehen  bidaiarietako  bat  :  “Lur  honetako  emakumeek  oso  buruko  arraroa 

erabiltzen dute: burua tela batekin biltzen dute,  ia mairuek bezala, baina ez turbante 

modura,  txano modura  baizik.  Punta  tolestuta  jartzen  dute,  kurrilo  baten  bularra, 

lepoa eta mokoa dirudiela. Buruko hau Gipuzkoa osoan darabilte eta Bizkaian ere bai, 

diotenez. Emakume bakoitzak burukoari bere esanahia ematen dio”.  

1588koa da, berriz, burukoa  “lizunkeriaz”  lotzen duen  lehen  aipamena:  “Emakume 

ezkonduek  paineluaren  korapiloaz  osatzen  dute  faloaren  edo  zakilaren  irudi  bat, 

gozatzen  duten  plazerra  erakusteko  eta  alargun  geratzen  direnean  beraien  adats 

azpian ezkutatzen dute”.  

Baieztapen  horrekin  bat  eginez,  Pierre  de  Lancre  epaile  frantsesak  (iparraldean 

sorginen aurka egindako jazarpenagatik famatua) burukoa gaitzetsi zuen “adar lizuna” 

zela  esanaz.  Asmo  txarreko  epaile  honen  esanetan,  euskal  emakumeen  burukoak 

moralaren aurkako desafioa zen.  



 

ELIZA BURUKOA DEBEKATU GURAN 

Euskal burukoak oso garrantzitsuak  izan ziren, ez bakarrik burua estaltzeko erabiltzen 

zirelako,  edo  neurri  eta  kalitatearen  arabera  balio  ekonomiko  bat  izaten  zutelako. 

Euskal burukoak polemika  itzela sortu zuen Eliza Kontrarreformaz etorri zen garaian 

(Kontrarreformarekin  garai  hartan  emakume  euskaldunek  erabiltzen  zuten  buruko 

luzea erabiltzea debekatu nahi izan zuen).  

 

Baina emakume euskaldunak oso harro zeuden  linua  landuz  lortzen zuten etekinekin, 

eta  izugarri  gustatzen  zitzaien  beraien  buruko  polit  eta  deigarriak  jendaurrean 

erakustea.  Elizak  ez  zuen  lortu  emakumeek  burukoa  erabiltzeari  uztea  eta  soilik 

beraien  gustuko  moda  berriak  etorri  zirenean  aldatu  zuten  hemengo  emakumeek 

ohituraz.  

 

Eta zuek asmatuko al zenukete burukoa orduko emakumeek 
moduan jartzen? Lortzen baduzue, erakutsi erreportajean!  


